
Озиқ-овқат, кийим-кечак ёки қурилиш материаллари учун эмас, балки соғлиқ 

учун экинларни етиштириш концепцияси ўсимлик биотехнологияси ва тиббиётини 

аста-секин ўзгартирмоқда. Бутун дунёда ўтлар, зираворлар, озуқавий моддалар ва 

доривор ўсимликларга қизиқиш ортиб бормоқда. Chamomilla recutita L., Datura 

stramonium L. [1], Silybum marianum (L.) Gaertn. [2, 3] ва Vaccaria hispanica (Mill.) 

Rauschert [4] шифобахш мақсадларда кенг қўлланиладиган доривор ўсимликлардир. 

Табиий дори-дармонлар синтетик дориларга қараганда анча хавфсизроқ деган ишонч 

сўнгги йилларда машҳурликка эришди ва фитофармацевтикадан фойдаланишнинг 

кескин ўсишига олиб келди. 

Илмий ишнинг объекти сифатида танланган маҳаллий фарамацевтика саноати 

учун истиқболли даривор ўсимлик ҳисобланган Испан мингбошининг кенг тарқалиш 

ареалига эга эканлигига қарамай, сўнгги йилларда бутун Европада бу тур йўқолиб 

бормоқда. Циркумбореаль флористик воҳасининг турли ҳудудлари – Чехия 

Республикасида йўқ бўлиб кетган [5], Aвстрия [6], Словакия [7], Венгрия [8] ва 

Полшада [9] “йўқолиб кетиш хавфи остидаги тур” деб ҳисобланади.  

Ундан доривор ёки очиқ манзарали ўсимлик сифатида фойдаланиш имконияти 

мавжуд [10]. Ҳозирги кунгача Ўзбекистонда бегона ўт деб қаралаётган ва 

фойдаланилмасдан келинаётган манзарали ва доривор ўсимликдир. 

Willenborg ва Johnson [11] маълумотларига кўра, Испан мингбошининг жуда 

қулай агротехник хусусиятларга эга эканлиги исботланган бўлиб, бу уни 

хонакилаштириш учун потенциал номзодга айлантиради. Шу билан бирга уруғларида 

крахмал, циклопептидлар ва сапонинларнинг мавжудлиги бу турни муҳим озуқавий 

ўсимликка айлантириш эхтимолини кучайтиради [12, 13, 14]. 

Vaccaria hispanica Ўзбекистон учун инвазив ўсимлик бўлиб, инвазиянинг барча 

тўсиқларини босиб ўтган ўсимликдир. Ўсимликнинг табиий тарқалиш ареали 

Шимолий Aфрика, мўътадил Осиё ва Европа мамлакатларидир. Бундан ташқари, 

ушбу тур Жанубий Aфрика, мўътадил ва тропик Осиё, Aвстралия, Шимолий ва 

Жанубий Aмериканинг кўплаб қисмларида инвазив ўсимлик сифатида қайд этилган 

[15].  

Испан мингбошининг дориворлик хусусиятлари, уруғ унувчанлиги, 

анотомияси ва фитокимёси, етиштириш агротехникаси бўйича маълумотлар аввалги 

мақолаларимизда келтирилган [16, 17, 18]. Ушбу мақолада Испан мингбошини 

Тошкент воҳаси шароитида морфометрик кўрсаткичлари бўйича илмий тадқиқот 

ишлари натижалари келтирилди.  

Испан мингбоши иссиқликни яхши кўради ва калций бирикмаларига бой 

тупроқларни афзал кўрадиган ўсимлик бўлиб, Ўзбекистоннинг текислик, адир, қуйи 

ва ўрта тоғ ҳудудларида, далалар, қаровсиз ва ташландиқ жойлар, ариқ ёқалари, 

яйловларда тарқалган, маълум бир мақсадда фойдаланилмасдан келинган бегона ўт 

хисобланади. 

Адабиётларда Испан мингбошининг поясини баландлигини 60 см бўлиши қайд 

этилган бўлиб, Тошкент воҳаси шароитида, 2020-2022 йиллар давомида кузатув 

натижасида пояси 21-63 см ни ташкил этди. Энг баланд поя 2020 йилда кузатилган 

бўлиб, бўйининг баландлиги 62,7 см ни ташкил этган. Пояда 8 та ён шох бўлиб, жами 

барглар сони 78 та, гуллар сони 159 тани ташкил этди. Пояси туксиз ва шохланган. 

Уруғпалла барглари чўзинчоқ, туксиз, узунлиги 9-32 мм, эни 3,5-8 мм. Қарама-қарши 

барглари пояда спирал ҳолатда жойлашган. Барглари найза шаклида, узунлиги 2-10 

см. Барглари поянинг пастидан юқорисига қараб кичрайиб боради. Поянинг пастки 

қисмидаги барглар 8-10 см, поянинг ўрта қисмидаги барглар 6-8 см, поянинг юқори 

қисмидаги барглар 2-4 см ни ташкил этади. Барглари пояни ўраб туради, ранги кўк-

яшил, туксиз. Поя якунида ёрқин пушти гуллар ҳосил бўлганда ўсишдан тўхтайди. 

Қўш гулқўрғонли. Косачабарг ва тожибарглари 5 ъзоли. Чангчилари тожибарглардан 

узунроқ ва ташқи томонга қайрилган. Уруғлари юмалоқ, кулрангдан то қора ранггача, 

диаметри 2 мм ва капсулага ўралган. 

